
Nafarroako Gorteetako kide den eta Unión del Pueblo Navarro talde parlamentarioari atxikita dagoen Cristina López Mañero andreak, Legebiltzarreko Erregelamenduaren babesean, honako mozio hau aurkezten du, Osoko Bilkuran eztabaidatzeko:
Mozioa, zeinaren bidez Nafarroako Parlamentuak Espainiako Gobernua premiatzen baitu Atzerritarren Nafarroako Bulegoa sendotu dezan.
Zioen azalpena
Atzerritarren bulegoak arduratzen dira, bestelako izapide eta zerbitzuen artean, lan egiteko baimenak emateaz gure herrialdera iristen diren atzerritarrei.
Hori da, hain zuzen ere, Espainian dauden Atzerritarren eskubide eta askatasunei eta haien gizarteratzeari buruzko urtarrilaren 11ko 4/2000 Lege Organikoaren Erregelamendua onesten duen azaroaren 19ko 1155/2024 Errege Dekretuaren 260.1 artikuluak ezartzen duena.
Bere eginkizunen artean orobat daude "lanerako baimena lortu beharraren salbuespenak". 
Egin behar dituzten eginkizun guztiak egiteko, langileei buruzko 262.2 artikuluan esaten da atzerritarren bulegoek lanpostuen zerrenda bat eta, kasua bada, lan-kontratudun langileen katalogo bat edukiko dutela, 1. apartatutan aipatzen diren zerbitzuetatik heldu diren langileak eta dagozkien lanpostuak integratzeko.
Nafarroan, gure herrialde osoan gertatu den moduan, azken urteotan nabarmen igo da atzerritarren helduera. Zehazki, Estatistikako Institutu Nazionalaren datuekin Nafarroako Gobernuak emandako informazioaren arabera, 2023an berriz ere igo zen etorkinen Nafarroako biztanleria, zeina, 2024ko urtarrilaren 1eko datuen arabera, 128.133koa baita. Horrek esan nahi du Nafarroako biztanleria osoaren % 18,88 egiten dutela etorkinek, aurreko urtean baino % 6,44 gehiago, alegia.
Informazio horretan berean esaten da zifra horiek nabarmen areagotzen direla "Estatistikako Institutu Nazionalaren 2024ko urriaren 1eko Errolda Jarraituari buruzko Estatistikaren behin-behineko aurrerapenean, zeinaren arabera foru-erkidegoko 682.201 biztanleetatik 133.115 baitira etorkinak –hau da, populazioaren % 19,5 da etorkina–; zifra horiek, dena den, ez dira behin betikoak".
Beste herrialde batzuetatik Nafarroara etortzen diren eta lan egiteko gai diren pertsona gehienek lana aurkitu nahi dute –norberaren nahiz besteren kontura–, bizitza duin bat edukitzea eta gizarteratzea ahalbidetuko diena. Horretarako, lan-baimena eduki behar dute. Baina atzerritarren bulegoek aurkeztu den dokumentazioa aztertu eta erantzuteko gehienez ere hiru hilabeteko epea badute ere, epe hori gainditu egiten da.
Langile falta da, hain zuzen ere, Atzerritarren Nafarroako Bulegoan lan-baimenen espedienteen kudeaketan gertatzen den buxadura eta atzerapenaren arrazoi nagusietako bat. Izan ere, 2023ko iraileko datuen arabera, Atzerritarren Nafarroako Bulegoko 21 lanpostuetatik 5 hutsik zeuden.
Nafarroak zenbait lanpostu bete beharra dauka –behin betikoz nahiz aldi baterako–, eta horietako batzuk pertsona horiek betetzen ahalko lituzkete, baldin eta, eskatzen den profila izateaz gain, kasuko lan-baimena izanen balute. Gauzak horrela, enpresaburuek eta enpresaburuen elkarteek sarritan izaten dute lanpostuak betetzeko premia, eta lehenbailehen bete behar izaten dituzte gainera.
Bestalde, kontuan hartu behar da 2025eko maiatzaren 20an sartuko dela indarrean atzerritarrei buruzko erregelamendu berria. Besteak beste, erregelamendu berriak 3 urtetik 2 urtera murrizten du errotze soziala eskatzeko Espainian igaro beharreko denbora; hortaz, pentsatzekoa da erregelamendu hori indarrean sartzen denetik aitzina atzerritar askok eskatzen ahalko dutela baimena, orain arte ez bezala, eta, ondorioz, oso litekeena da eskari-kopurua nabarmen handitzea.
Halaber, araudi berriak larriki eraginen die ezezko ebazpena jaso ez duten asilo-eskatzaileei. Horrek berekin dakar, maiatzaren 20a baino lehen, igo eginen dela atzerritarren sustraitze-eskarien kopurua, lehenago asilo-prozeduretan amore emanen dutenak.
Hori dela-eta, honako erabaki-proposamen hau aurkezten dugu:
1. Nafarroako Parlamentuak Espainiako Gobernua premiatzen du Atzerritarren Nafarroako Bulegoa sendotu dezan gehienez ere sei hilabeteko epean, giza baliabide gehiago jarrita. 
Iruñean, 2025eko martxoaren 20an

